
ROMANCHILIGIDA TARIXIY 
HAQIQAT VA BADIIY TALQIN 
(XAYRIDDIN SULTONNING 
“YALDO KECHASI” ROMANI 
MISOLIDA)
G‘aybulloyeva Parvina Samandar qizi
Osiyo xalqaro universiteti magistranti

Annotatsiya: Mazkur maqolada o‘zbek milliy romanchiligida tarixiy haqiqatning badiiy haqiqatga aylantirilishidagi usul 
va yondashuvlar yozuvchi Xayriddin Sultonning “Yaldo kechasi” nomli tarixiy romani asosida chuqur tahlil qilinadi. Asarda 
yoritilgan davr orqali o‘zbek millatining boshidan kechirgan og‘ir va murakkab siyosiy hayoti hamda ayni shu davrda millat 
kelajagi uchun jonini fido qilgan shaxslarning faoliyati ochib beriladi.

Kalit so‘zlar: roman, tarixiy roman, sho‘ro davri, jadidchilik harakati, “Yaldo kechasi”, Otabek, Yodgorbek, Odilbek, 
Ozodbek, tarixiy haqiqat, badiiy talqin.
Abstract: This article provides an in-depth analysis of the methods and approaches used to transform historical truth 
into artistic truth in the Uzbek national novel, based on Khayriddin Sultan’s historical novel “Yaldo Kechasi.” Through the 
period depicted in the work, the difficult and complex political life experienced by the Uzbek nation is revealed, as well as 
the activities of individuals who sacrificed their lives for the future of the nation.

Key words: novel, historical novel, Soviet period, Jadid movement, “Yaldo Kechasi,” Otabek, Yodgorbek, Odilbek, 
Ozodbek, historical truth, artistic interpretation.
Аннотация: В данной статье на основе исторического романа писателя Хайриддина Султана “Ночь Ялдо” про-
водится глубокий анализ методов и подходов трансформации исторической правды в художественную правду в 
узбекском национальном романе. Через изображённый в произведении период раскрываются тяжёлая и сложная 
политическая жизнь узбекского народа, а также деятельность личностей, пожертвовавших своей жизнью ради 
будущего нации.

Ключевые слова: роман, исторический роман, советский период, джадидское движение, “Ночь Ялдо”, Отабек, 
Ёдгорбек, Одилбек, Озодбек, историческая правда, художественная интерпретация.

KIRISH
Badiiy adabiyot shaxslararo, avlodlararo va millatlararo muloqotning amalga oshishiga xizmat qiladi. Ki

tobxon badiiy asarni mutolaa qilish jarayonida unda yoritilgan davr va qahramonlar orqali bevosita tarix bilan 
yuzlashadi. Tarix nafaqat insoniyatning, balki butun dunyoning o‘tmishini qamrab oluvchi murakkab jarayondir. 
Mazkur jarayonning butun yoki qisman bir bo‘lagini o‘zida mujassam etgan o‘zbek adabiyotida yaratilgan tarixiy 
romanlar xalqimizning uzoq o‘tmishi, ijtimoiy-siyosiy va madaniy turmush tarzi haqida so‘zlovchi, tarixni qayta 
jonlantiruvchi muhim manba hisoblanadi.

O‘zbek milliy romanchilik maktabiga Abdulla Qodiriy tomonidan asos solingan edi. Ilk roman sifatida 
e’tirof etilgan “O‘tkan kunlar” romani o‘zbek adabiyotining shoh asaridir. Romanda yozuvchi Abdulla Qodiriy 
millatimizning murakkab siyosiy hayotini Xudoyorxon zamoni misolida tasvirlaydi. Asar xotimasida bosh 
qahramon Otabekning ruslarga qarshi to‘qnashuvli jangda halok bo‘lgani, uning yolg‘iz o‘g‘li Yodgorbek va 
uning ikki o‘g‘li haqida qisqacha ma’lumot beriladi. Mazkur romanning davomini yozish yozuvchiga nasib 
etmagan. Mana shu buyuk orzu bugun amalga oshirildi. Yozuvchi Xayriddin Sulton romanning ikkinchi kitobi 
sifatida “Yaldo kechasi” nomli romanini taqdim etdi.

Xayriddin Sulton bir qancha tarixiy asarlar muallifi hisoblanadi. Bundan tashqari, u tarixiy mavzudagi “Mozi-
ydan bir sahifa” (1991), “Mehrobdan chayon” (1998), “Ulug‘ amir va donna Maria” (2019) kinosenariylarining 
ham muallifidir. Tarixiy asarlari orasida Zahiriddin Muhammad Boburga bag‘ishlangan “Yo‘lbarsning tug‘ilishi”, 
“Oy botgan pallada”, “Panoh”, “Tavba”, “Saodat sohili”, “Boburning tushlari”, “Boburiynoma” kabi asarlari alohida 
o‘ringa ega.

Mavzuning dolzarbligi shundaki, millatimizning sha’ni va istiqboli uchun kurashgan ma’rifatparvar jadidla
rimizning faoliyati bugungi kunga qadar chuqur o‘rganilib kelinmoqda. Bunday tarixiy shaxslar yashagan davr 
tarixi esa o‘zbek milliy romanchiligida endigina yoritilmoqda. Xayriddin Sultonning “O‘tkan kunlar” romanining 
davomi sifatida yozgan “Yaldo kechasi” romani yurtimizning sho‘ro davridagi hayoti va jadidlar harakati yori
tilgan yangi asar hisoblanadi.

MAVUZGA OID ADABIYOTLAR SHARHI
Xayriddin Sulton asarlarining badiiy xususiyatlari, qahramonlar yaratish va qahramon tiliga alohida 

yondashish mahorati o‘zbek adabiyotshunosligida keng o‘rganilib kelinmoqda. Yozuvchi asarlarida tarixiylik va 
zamonaviylikni uyg‘unlashtirishda yuksak mahorat egasi sifatida tanilgan ijodkor hisoblanadi.

“Yaldo kechasi” haqida muallif kitob mundarijasida shunday yozadi: “Turkistonning tuganmas qayg‘usi, 
elning bedavo dardi, vatanparvarlik armoni, ozodlik va adolat, ma’rifatli jamiyat orzusi, mahrumiyat va mag‘lu-
biyat alamlaridan so‘zlardi bu sahifalar. Ular zulm va jaholat hukmron bo‘lgan kechalarning nihoyasiz istibdo-
didan hasrat va faryod chekib hikoya qilar edi. Bu kitobni yozgan kishilar turfa tabiatli, g‘aroyib qismat egalari 
edi. Ularning bosib o‘tgan hayot yo‘llarida, aql bovar etmas faoliyatida, zafar va fojialar ichida kechgan taqdirida 
yurtimizning so‘nggi bir yarim asrlik iztirobli tarixi mujassam”. Asarda Turkiston tarixining XIX asrning 60-yilla
ridan XX asrning 20-yillarigacha bo‘lgan davri tarixiy hujjatlar asosida badiiy talqin vositasida yoritib berilgan. 
Asar kitobxonga go‘yoki Qodiriy yozgandek, uning nomidan taqdim etiladi. Roman “O‘tkan kunlar”ning tili va 
ruhiga sodiq hamda hurmat saqlangan holda davom ettirilgan. Aynan shu uslubning saqlab qolingani sababli, 
asar davomini boshqa bir ijodkor yozgan bo‘lsa-da, kitobxonda “O‘tkan kunlar”ni mutolaa qilayotgandek 
tasavvur uyg‘otadi.

Asarning nomlanishi haqida so‘z borganda, yaldo kechasi 21-dekabrdan 22-dekabrga o‘tar kecha bo‘lib, 
eng uzun kecha sifatida e’tirof etiladi. Yozuvchi esa tom ma’noda millatimizning eng og‘ir va uzoq davom etgan 
tarixiy sinovlarini, alamli kunlarini ana shu nom ostida ifodalaydi. Asarda bu qaro va uzun tunga ishora sifatida 
Muhammad Sharif Gulxaniyning:

“Bu nechuk tunkim, oni tongi yo‘q,
Yo muazzinlarining bongi yo‘q”.

misralari iqtibos tarzida keltirilgan.
Romanda dastlabki voqealar Kumushning o‘limidan so‘ng ota-onasidan ranjigan Otabekning ota uyini tark 

etib, Marg‘ilonga ketishi bilan boshlanadi. Otabek savdo ishlarini davom ettiradi va Qo‘qon xoni Xudoyorxon-
ning xos vakiliga aylanadi. Xonlikda xonlar almashinuvi shu qadar tez bo‘lganki, qisqa fursatda Xudoyorxon, 
Mallaxon, Shohmurodxon, yana Xudoyorxon, Sulton Sayyidxon va yana Xudoyorxon taxtga chiqadi. Ana 
shunday murakkab siyosiy davrda Rossiya imperiyasi O‘rta Osiyoni bosib olish harakatlarini boshlab yuborgan 
edi. Otabekning to‘g‘riso‘zligi va zukkoligiga ishongan Xudoyorxon unga maxfiy topshiriq berib, Dashti 
Qipchoqqa borib vaziyatni o‘rganib kelish vazifasini yuklaydi.

Tarixdan ma’lumki, Rossiya imperiyasining O‘rta Osiyo hududini bosib olish harakati to‘rt bosqichda 
amalga oshirilgan. Birinchi bosqich 1847-1865-yillarda amalga oshirilgan bo‘lib, dastlabki bosqinchilik harakat-
lari Qo‘qon xonligining shimoli-g‘arbiy viloyatlari tomon yo‘naltirilgan edi. Ruslarning Dashti Qipchoqqa yaqin-
lashib kelayotganidan tashvishga tushgan Otabek xon Sulton Sayyidxonga siyosiy vaziyatni tushuntirib maktub 
yo‘llaydi, ammo bu samara bermaydi. Tarixiy hujjatlarga ko‘ra, 1864-yil boshlarida Chernyayev boshchiligidagi 
chor qo‘shinlari 4-iyunda Avliyootani zabt etadi. Romanda Otabek ruslar bilan bo‘lgan Avliyoota jangida yurt 
himoyasi uchun qahramonlarcha halok bo‘ladi.

TAHLIL VA NATIJALAR
Zamonasining ziyrak, ilmli va yangilikka intiluvchi qahramoni Otabek yolg‘iz o‘g‘li Yodgorbekning ilm olishi 

uchun barcha shart-sharoitlarni yaratib beradi. Yodgorbek otasi va yaqin insonlarining vafoti sababli otasining 
yaqin do‘sti Usta Alim vasiyligida qoladi. U 16 yoshida ilm olish maqsadida Samarqandga borib, uch yil davo-
mida Xoja Ahror Valiy madrasasida tahsil oladi. Aynan shu davrda Samarqandda “jadid” degan so‘z paydo 
bo‘lib, barcha ilm ahli tilida jaranglay boshlaydi. Romanning asosiy voqealari ham shu davrdan boshlanadi.

Jadidchilik tarixiga nazar tashlasak, ilk jadidchilik harakati XIX asrning 80-yillarida Qrimda I. Gaspirali 
tomonidan boshlangan. Taqiqlarga qaramasdan, “Vaqt”, “Sho‘ro”, “Pesayi axbor”, “Chehranamo” kabi gazetalar 
turli yo‘llar bilan Samarqand madrasalariga kirib keladi va Yodgorbek ana shu gazetalarni yashirincha mutolaa 
qilib boradi. 1893-yilda Markaziy Osiyoda bo‘lgan I. Gaspirali Buxoroda ham jadid maktabini ochishga Buxoro 
amiri Abdulahadxonni ko‘ndiradi. Andijon, Qo‘qon va Samarqandda dastlabki jadid maktablari ochiladi. Millat 
istiqboli uchun qayg‘urgan jadidlarning asosiy maqsadi barcha huquqlardan mahrum etilgan oddiy xalqning 
savodini chiqarishdan iborat edi.

hayotida muhim rol o‘ynadi. Asarda Turkiston o‘lkasida safarda bo‘lgan I. Gaspiralining o‘lka haqidagi fikrlari 
ham keltirilgan. U Toshkentga qilgan safari taassurotlari haqida shunday deydi: Turkistonda sakkiz million 
musulmon xalqi bor va ular go‘yo g‘orda yashagandek hayron va sarson holda umr kechirmoqda. O‘lkada 
choyxonalarda grammofonlar jaranglar, bozor maydonlarida sirk tomoshalari namoyish etilar edi. Ruslar kirib 
kelmoqda va o‘troqlashmoqda. Faqat musulmon xalqi hali-hanuz Xudoyorxon va Nasrulloxon zamonida yasha-
yotgandek hayot kechiradi, dunyoga ham o‘sha davr ko‘zi bilan qaraydi. Sakkiz millionlik xalq ichidan esa xalq 
istiqboli uchun qayg‘uradigan sakkiz kishi ham topilmaganini ta’kidlaydi. “Tarjumon” gazetasida chop etilgan 
bunday maqolalarni o‘qigan Yodgorbek xalq dardi bilan yashay boshlaydi.

Asardagi jadidlar obrazi. Muallif romanni adabiy mistifikatsiyadan foydalangan holda yozgan. Romandagi 
bosh qahramonlardan biri Yodgorbek va Nusratxon to‘ra obrazlari orqali jadidchilik yetakchilaridan biri, ma’ri-
fatparvar Is’hoqxon Ibratning faoliyati tasvirlangan. Muallifning romanda Is’hoqxon Ibrat siymosini va jadidlar 
faoliyatini boshqa obrazlar orqali katta mahorat bilan tasvirlashi, tarixni xronologik tarzda emas, balki badiiy 
talqin asosida yoritgani alohida tahsinga sazovordir. Yodgorbek Samarqanddan qaytgach, Farg‘onada maktab 
ochgan Nusratxon to‘ra bilan tanishadi. Aynan shu shaxs Yodgorbekka o‘z uyida jadid maktabini ochishida 
maslakdosh bo‘ladi. Asarda Nusratxon domlaning maktab hovlisida katta bog‘ barpo etgani va unda o‘quvchilar 
hordiq olishi tasvirlangan. Bog‘dagi shiyponda esa o‘quvchilarning behuda gul uzmasliklari uchun matoga 
yozilgan bir she’r ham keltiriladi:

Uzmagil behuda gul, bog‘bondin andesha qil,
Ori-ori gul uzarsan, xoridin andesha qil.
Kimki keldi bu chamanga, to gul uzmay qo‘ymadi,
Lek har vaqt gul uzarsan, xalq hushin pasha qil.

Keltirilgan ushbu she’r muallifi aslida Is’hoqxon To‘ra Ibrat hisoblanadi. Tarixdan ma’lumki, Is’hoqxon To‘ra 
Ibrat faoliyati davomida xalq uchun katta istirohat bog‘i tashkil etgan va aholi bu bog‘ni 1960-yillarda ham “Is’ho-
qiya bog‘i”, “Gulbog‘” deb eslagan. Bog‘ning turli joylarida esa uning qalamiga mansub, romanda keltirilgan 
yuqoridagi she’rlar qadab qo‘yilgan. Jadidlar bilan do‘st tutingan Yodgorbek Toshkentdagi yangi usul mudarris-
lari – Jamol Shoshiy, Hidoyatulloh Mavloniy, Mirzo Anvar qori, Zohir Rahimiy singari jadidlar davrasida bo‘ladi. 
Muallif romanda nomlari o‘zgartirilgan ushbu obrazlar orqali jadidlar safida bo‘lgan millatdoshlarimizga ishora 
qiladi. “Gap majlislari”dan birida Yodgorbek Turkistonda dong‘i chiqqan xo‘jandlik Sodirxon hofiz (Sodirxon 
Hofiz Bobosharifov 1847-1931-yillarda yashab o‘tgan, musiqaga oid 20 dan ortiq asar yaratgan) va Furqat bilan 
tanishadi. Romanda Furqatning “Turkiston viloyatining gazeti”ga maqolalar yozib turgani va uning qalamiga 
mansub “Sayding qo‘ya ber, sayyod” nomli mashhur musaddasi ham tilga olinadi. Bundan tashqari, Tosh-
kentda jadidlar safida Qo‘qon xoni Xudoyorxonning kenja o‘g‘li Fansurullohbek ham tilga olinadi. Tarixiy hujjat-
larga ko‘ra, Fansurullohbek (1872-1931) jadid maslakdoshi Munavvar qori bilan yaqin aloqada bo‘lib, “Xurshid”, 
“Osiyo”, “Haqiqat” gazetalarida o‘z maqolalari bilan ishtirok etgan. 1929-yilda Munavvar qori hibsga olingach, bir 
yildan so‘ng u ham hibsga olinadi. 1931-yilda esa millat taraqqiyoti uchun kurashgan Munavvar qori otib tash-
langach, Fansurullohbek ham shu yili ruhiy bosimlar ostida mahkumlikda vafot etadi. Millat hayotida zulmatni 
yoritgan sham kabi porlagan bunday ulug‘ siymolarimizning qabih yo‘llar bilan yo‘q qilingani o‘tmishimizning 
og‘riqli nuqtalaridan biridir.

Yodgorbek o‘z uyida “Najot” nomli yangi maktab ochadi va oddiy xalq bolalarining bepul saboq olishiga 
imkon yaratadi. Maktabda diniy fanlardan tashqari zamon talabi uchun zarur bo‘lgan dunyoviy fanlarni ham 
joriy qiladi. O‘sha davr siyosiy hujjatlari faqat rus tilida yuritilgani bois, maktabda o‘quvchilarga rus tilini o‘rgatish 
zarur degan xulosaga keladi. Ruxsat olish uchun bir necha bor hukumatga murojaat qilsa-da, takror rad javo-
bini oladi. Shuningdek, xufiyona tarzda “Najot” nomli gazeta ham tashkil qiladi. Turkiston musulmonlari uchun 
muqaddas sanalgan Usmon Mushafining o‘lkadan olib ketilgani va bu muborak kitobni qaytarish uchun gaze-
tada e’lon qilingan xalqqa murojaati sababli Yodgorbek tazyiq ostida qoladi. Rus hukumati manfaatlariga zid 
maqolalar chop ettirgani uchun 1906-yilda Yodgorbek va uning safdoshlari Sibirga badarg‘a qilinadi hamda otib 
tashlanadi.

Yodgorbekdan keyin uning oilasi tang ahvolda qolganligi sababli katta o‘g‘li Ozodbek (1893-yilda tug‘ilgan) 
davlat tasarrufidagi mehribonlik uyiga topshiriladi. Ikkinchi o‘g‘li Odilbek esa Nusratxon to‘ra qaramog‘ida 
voyaga yetadi. Ozodbek Yodgorbek o‘g‘li yetimxonada ruscha mafkura ruhida tarbiya topgan bo‘lsa-da, ona 
xalqining manfaatlari uchun jon kuydiruvchi shaxs bo‘lib yetishadi. U qizil askarlar safida xizmat qiladi. Bu 
davrda Lenin targ‘ib etayotgan kommunistik firqa safiga sadoqat ko‘rsatib, harbiylar qatoriga qo‘shiladi. O‘ta 
zukko bu qahramon murakkab davrda ruslarga qarshi kurashib, ularni yengishning iloji yo‘qligini anglab yetadi. 
Shundan so‘ng ruslar bilan bir safda turib, ular bilan murosa qilish va xalqning haq-huquqlarini himoya qilish 
zarurligini tushunadi. U otasi amalga oshira olmagan orzuni – Usmon Mushafining Turkiston o‘lkasiga qaytaril-
ishini amalga oshiradi.

Birinchi jahon urushining so‘nggi yillarida Rossiya tasarrufidagi mustamlakalarda ocharchilik davri boshla-
nadi. Insoniyatni chorasiz qoldirgan bu jarayon Turkiston o‘lkasini ham chetlab o‘tmaydi. Yozuvchining ushbu 
tarixiy jarayonni arxiv hujjatlari asosida yoritgani kitobxonni chuqur ta’sirlantiradi. Ochlik azobidan kuniga 10-15 
nafar aholi vakili jon taslim qilgan. Edilbo‘yi hududlarida esa aholi ochlikdan aqldan ozib, qattiq yerni chay-
nagani, o‘z bolalarini ham o‘ldirib iste’mol qilishga majbur bo‘lgani hamda o‘liklarni qazib olib, pishirib yeyish 
holatlari kuzatilgan. Aqlga sig‘mas bu jarayonlarni boshidan kechirgan xalqning tarixi insonni larzaga kelti-
radi. Jahon xotin-qizlarining ozodlik harakati tashkil etilgach, Turkistonda ham xotin-qizlar bayramini o‘tkazish 
majburiy tarzda amalga oshiriladi. Romanda ayollarning paranji yechish davri ham yoritilgan. Shu munosabat 
bilan katta ommaviy yig‘inda Hamza Hakimzoda Niyoziy so‘zga chiqib, “O‘zbek xotin-qizlarig‘a” bag‘ishlangan 
manzumasini o‘qib beradi:

Keldi ochilur chog‘ing, o‘zliging namoyon qil,
Parchalab kishanlarni har tomon parishon qil...

Hakimzoda tomonidan tashkil etilgan teatr guruhi uning qalamiga mansub “Paranji sirlari” nomli sahna 
asarini ham namoyish etadi. Shundan so‘ng mushoira boshlanadi. Ana shu mushoirada “Jo‘shqin” taxallusi 
bilan ijod qiluvchi yosh shoir ham minbarga chiqib, yozgan she’rini o‘qib beradi:

“Nodon” deb tashlandi ko‘p xotin-qizlar,
El ichra qoldirdi ko‘ngilsiz izlar.
To‘ldirdi yoshlarning qo‘ynin “ko‘k ko‘zlar”,
Bezdirdi yoshlarning ko‘nglini “o‘zlar”.
Boyoqish xotin-qiz bo‘tadek bo‘zlar,
Qayg‘urib, yig‘laroq urib so‘zlar:
“Nega bular uchun qarshi chora yo‘q,
Yuraklarga tokay otilg‘usi o‘q?”

Ammo shoir ushbu she’ri sababli o‘sha kunning o‘zidayoq qamoqqa olinadi. Millatimiz uchun adolat 
istab ijod qilgan qanchadan-qancha shoir va yozuvchilar qatag‘on qilinganiga tarix guvohdir. “Bayroqni kim 
ko‘taradi?..” deb nomlanuvchi romanning ushbu qismida Shermuhammadbek (o‘zbek va turkman bosmachi-
larining qo‘rboshisi) tomonidan Farg‘onada ruslarning jabr-zulmlariga qarshi olib borilgan milliy ozodlik kurashi 
tasvirlangan. Yodgorbekning ikkinchi o‘g‘li Odilbek Shermuhammadbek qo‘rboshi bilan bir safda harakat qiladi. 
Ruslar bilan to‘qnashuvlarda parokanda qilingan ushbu milliy ozodlik harakati uzoq davom etmaydi. Sher-
muhammadbek chorasizlikdan Afg‘oniston tomonga ketishga majbur bo‘ladi, biroq safdoshlari bu harakatni 
Odilbek boshchiligida davom ettiradilar. So‘nggi to‘qnashuvda yurt qahramoni Odilbek qo‘lidagi bayroqni baland 
ko‘targan holda jang maydonida halok bo‘ladi.

Asar xotimasida Ozodbek ukasi Odilbekning ruslarga qarshi kurashda ishtirok etgani sababli hibsga 
olinadi. U, garchi dahlsizligini isbotlash maqsadida hukumatga maktub yo‘llasa-da, ishonib xizmat qilgan huku-
mati tomonidan afv etilmaydi. 1920-yilning yaldo kechasida xira yonib turgan elektr chiroqlari ostida qatlgohda 
Ozodbekka qarata otilgan o‘q ovozi bilan birga uning bo‘g‘zidan: “Alvido, Turkiston!” degan nido otilib chiqadi. 
Shu tariqa millatning yana bir navqiron o‘g‘loni qatl qilinadi.

XULOSA
Tarix o‘tmish va bugunni bog‘lab turuvchi ko‘prikdir. Badiiy adabiyot kitobxonga avlodlararo muloqot vazi-

fasini bajarar ekan, o‘tmishni yorituvchi tarixiy romanlarning adabiyot olamidagi o‘rni beqiyosdir. Abdulla Qodiriy 
“O‘tkan kunlar” romani orqali o‘zbek adabiyotiga tarixiy roman janrini olib kirdi. Abdulla Qodiriy hayot yo‘lining 
murakkabligi va serqirraligi bilan buyuk tarixga ega ulug‘ shaxsdir.

Bugun bu ulug‘ ijodkor asarining davomi sifatida ikkinchi kitobning mahoratli yozuvchi Xayriddin Sulton 
tomonidan taqdim etilishi adabiyotimizda katta kashfiyot sifatida qabul qilindi. Yozuvchi ushbu tarixiy romanni 
adabiy mistifikatsiyadan ustalik bilan foydalanib, Abdulla Qodiriy nomidan kitobxonga taqdim etdi. Millatimizning 
XIX asr oxiri - XX asr boshlaridagi og‘riqli tarixi “Yaldo kechasi” asarida qaro tun timsolida tasvirlangan. Tarixiy 
haqiqat va badiiy talqin uyg‘unligi, asar davri va ruhiga mos til hamda uslubdan foydalanilganligi muallifning 
yuksak iste’dodidan darak beradi. Roman orqali millatimiz sha’ni va istiqboli uchun kurashgan ma’rifatparvar 
jadidlarimizning hayot yo‘li bilan tanishgan kitobxon bugungi tinch zamonda yashayotganiga shukrona kelti
rishi, shubhasiz.

Foydalanilgan adabiyotlar ro‘yxati:
1.	 Jadidlar. Is’hoqxon To‘ra Ibrat. Yoshlar nashriyot uyi. – T., 2022. – B. 174. 
2.	 Sultonov X. Yaldo kechasi. – T.: “Xaybar-25”, 2025. – B. 458. 
3.	 Quronov D. Adabiyot nazariyasi asoslari. – T., 2018. – B. 484. 
4.	 https://baburid.uz 
5.	 https://uz.wikipedia.org

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

